
SENARIO industri teknologi maklumat (IT) negara yang bermula dengan rancak
pada awal tahun ini menjadi perlahan kerana serangan spekulator mata wang
asing, menyebabkan penyusutan nilai ringgit serta mata wang negara rantau
Asia Tenggara.
  Namun begitu ia tidak mencacatkan kerancakan projek IT yang sudah
dirancang kerajaan, terutamanya Koridor Raya Multimedia (MSC), merangkumi
pusat baru pentadbiran kerajaan persekutuan, Putrajaya dan bandar raya
industri multimedia, Cyberjaya.
  Perdana Menteri, Datuk Seri Dr Mahathir Mohamad turut menegaskan
komitmen kerajaan meneruskan projek MSC walaupun negara mengalami masalah
ekonomi yang mana ia perlu disokong memandangkan kepentingan strategik
projek berkenaan kepada negara.
  Kenyataan Perdana Menteri itu mendapat sokongan syarikat IT
multinasional yang memberikan keazaman membantu Malaysia menjayakan projek
MSC dan muncul sebagai negara terulung dalam industri multimedia.
  Menteri Tenaga, Telekom dan Pos, Datuk Leo Moggie dalam kenyataannya
baru-baru ini, berkata syarikat multimedia sama ada tempatan mahupun luar
negera terus berminat mendapatkan status MSC dan sehingga ini 88 syarikat
sudah memperolehi status berkenaan.
  Menurutnya, sebanyak 173 permohonan mendapatkan status itu sedang
diproses manakala 10 syarikat yang telah mendapat status MSC dijangka
memulakan operasi di Cyberjaya mulai awal tahun depan.
  Pelantikan 30 anggota Panel Penasihat Antarabangsa (IAP) MSC, merangkumi
pengerusi atau ketua pegawai eksekutif syarikat multinasional IT dunia
seperti Sun Microsystems dan Acer Inc turut dapat membantu memberi input
terhadap arah tuju MSC menempuh alaf depan.
  Pelancaran 15 Permohonan Cadangan Untuk Konsep (CRFP) bagi tujuh
aplikasi perdana MSC membuktikan kesungguhan kerajaan mewujudkan industri
multimedia tempatan, sekali gus merangsang pertumbuhan syarikat IT
tempatan dengan kerjasama multinasional.
  Perdana Menteri turut mengadakan promosi MSC di Amerika Syarikat dan
Eropah sebagai strategi penerangan kepada pelabur yang masih ragu-ragu
untuk melabur dalam MSC dan kelebihannya berbanding inisiatif lain yang
dikemukakan.
  Bagi menggalakkan lebih ramai memanfaatkan IT, kerajaan memperkenalkan
Agenda Teknologi Maklumat Kebangsaan (NITA) sebagai pelan induk utama
untuk membentuk masyarakat mulia, pembangunan infrastruktur maklumat dan
pembangunan aplikasi.
  NITA membolehkan rakyat mengguna dan menguasai IT serta menggalakkan
mereka mencipta penggunaan teknologi komputer yang inovatif bagi
meningkatkan kandungan tempatan.
  Belanjawan 98 yang dibentangkan Menteri Kewangan, Datuk Seri Anwar
Ibrahim turut membantu menggalakkan penggunaan komputer dengan menekankan
pemberian rebat R400 dalam taksiran cukai pendapatan kepada orang ramai
yang membeli komputer peribadi.
  Kerajaan juga melancarkan kempen penerangan untuk membudayakan IT di
kalangan masyarakat melalui media cetak dan elektronik.
  Di arena antarabangsa, nama Malaysia semakin harum kerana terbabit
secara aktif menganjurkan persidangan IT bertujuan menyumbangkan buah
fikiran kepada masyarakat global mengenai kelebihan multimedia membantu
memudahkan kehidupan mereka.



  Antaranya ialah Persidangan Antarabangsa Masyarakat Internet Dunia (Inet
97), negara kedua di Asia selepas Jepun, Persidangan dan Pameran Pembangun
Perisian Asia (SDA 97) serta Pameran Multimedia Asia 97 mendapat perhatian
ramai apabila kebanyakan teknologi yang akan digunakan di MSC
dipertontonkan.
  Bagi membuktikan kesungguhan kerajaan melaksanakan MSC, Dewan Rakyat
meluluskan rang undang-undang siber, termasuk Akta Tandatangan Digital,
Teleperubatan, Hak Cipta (pindaan) dan Jenayah Komputer manakala Akta
Penyatuan Multimedia akan dibentangkan awal tahun depan.
  Selain itu, Jabatan Tanda Tangan Digital turut ditubuhkan di bawah
seliaan Kementerian Tenaga, Telekom dan Pos.
  Pelancaran dua satelit dan satu lagi dalam perancangan menandakan era
baru dalam dunia telekomunikasi dan penyiaran negara.
  Dua Satelit Asia Timur Malaysia (Measat) milik Binariang Satellite
Systems Sdn Bhd sudah berada di orbit untuk menawarkan perkhidmatan.
  Pelancaran geran penyelidikan dan pembangunan (R&D) RM100 juta oleh
Kementerian Sains, Teknologi dan Alam Sekitar dan dikelolakan oleh
Perbadanan Pembangunan Multimedia (MDC) bertujuan untuk membantu syarikat
dalam kategori Industri Kecil Sederhana (IKS) mengeluarkan produk IT
bermutu tinggi.
  Penubuhan pusat teknologi MSC kelolaan MDC bagi mengawal selia proses
pemindahan teknologi antara syarikat multinasional dan tempatan serta
menentukan teknologi yang diterima tidak usang.
  Malaysia melalui inisiatif MSC akan memperkenalkan perkhidmatan
pembelian dan pembayaran barangan dalam Internet melalui projek Perniagaan
Pemasaran Elektronik Tanpa Sempadan (BMEC) serta sekolah bestari pertama
di negara ini di Ulu Pudu, Cheras yang menelan belanja lebih R100 juta.
  Nyata sekali, walaupun negara sedang mengalami masalah ekonomi, projek
IT membabitkan industri dan orang ramai tetap diteruskan kerajaan dan
swasta.
  Kemuraman ekonomi bukannya penyebab kepada kelesuan orang ramai
memperolehi manfaat daripada IT, bahkan ia adalah cabaran kepada semua
pihak untuk menggandakan usaha dan mengukuhkan iltizam ke arah mencapai
matlamat yang ditetapkan bersama.

